
Xülasə: Məqalənin əsas məqsədi zehin xəritələrindən istifadə edərək kimya 

fənninə olan marağı artırmaq, dərsin keyfiyyətini və məhsuladarlığını 

yüksəltməkdir. Zehin xəritələri beynimizin qəbul etdiyi bilgiləri təsirli 

şəkildə saxlayıb, istədikdə o bilgilərin geri çağırılmasını təmin edir və 

beləcə, beynin imkanlarından yüksək səviyyədə istifadə etməyimizə 

kömək edir. Təsadüfi deyil ki, zehin xəritələrinə “beynin dostu” da 

deyilir. 

Açar sözlər: kurikulum, məzmun xətti, alt standart, xəyal gücü, yaddaş, 

inteqrasiya, zehin xəritələri. 

 

Orta məktəbdə şagirdlərin kimya dərslərində bilik, bacarıq və vərdişlərinin 

möhkəmləndirilməsi, formalaşdırılması və inkişaf etdirilməsində əyanilik  çox 

vacibdir. Buna görə də kimya dərslərində optimal mühitin yaradılması ən vacib 

şərtlərdən  biri hesab edilir, bu vəzifə də birbaşa müəllimin öhdəsinə düşür. 

Müəllimin  vəzifəsi öyrənməyi öyrətməkdir. Bu da müəllimdən böyük ustalıq və 

yaradıcıllıq tələb edir. Buna görə də  müasir dərslər elə təşkil olunmalıdır ki, 

şagirdlər sərbəst fikir yürüdən, kommunikativ bacarıqlara malik olan, yaradıcı, 

tədqiqatçı gənc kimi formalaşsınlar. 

Şagirdlərin öyrənmə prosesi o zaman səmərəli olur ki, görmə və lamisə 

orqanları bilik, bacarıq və vərdişlərin qazanılmasında iştirak etsin. 

Şagirdlərin bilik, bacarıq, vərdişləri görərək, hiss edərək və beynində 

xəyalını  canlandıraraq mənimsəməsi daha səmərəli öyrənmə prosesidir. Çünki, 

əyanilik elmi idrakın ayrılmaz hissəsidir. Əyanilik yalniz  biliyin müəyyən 

komponenti olub,  idrakda  müəyyən sürətlərin yaranması ilə əlaqədardır. Bu 

prinsip tələb edir ki,  şagirdlərdə yaranan, təsəvvürlər, anlayışlar onların xəyalında 

canlandırılaraq qavranılsın [3].  Bu zaman  şagirdlərin xəyalında yaranan  

təsəvvürlər və anlayışlar, hamısı bilavasitə öyrənilən maddələr və kimyəvi 

proseslər üzərində müşahidədən-qavramaya, qavramadan-mənimsəməyə keçir. 

Beləliklə şagirdlərin hiss edərək, zehnində  canlandıraraq mənimsədiyi bilgi qısa 

müddətli yaddaşdan uzunmüddətli yaddaşa ötürülür. 

Lord Halifaks deyir ki, “Təhsil, bizə öyrədilənlərin hamısını unutduqdan 

sonra yadda qalan şeydir”.  Demək təlim mühiti əyaniliklə sıx bağlı olmalıdır, 

çünki nəzəri biliklər yaddan çıxa bilər, lakin əyani surətdə təqdim olunan və ya 

hiss edərək, zehnində  canlandıraraq mənimsədiyi bilgi şagirdin yaddaşında 

mütləq şəkildə iz buraxacaq. 

Birləşmiş Millətlər Təşkilatı XXI əsri təhsil əsri elan etmişdir. Bizim dövrün  

spesifikliyi bəşəriyyətin tarixində indiyə qədər olmayan problemlərin yaranması 

və onların səmərəli yolla həll edilməsi tələblərinin irəli sürülməsidir.  Həmin 

problemlər elmi-texniki tərəqqinin sürətlə inkişafı nəticəsində yaranmışdır və 

onları həll edə bilən mütəxəssisləri ölkənin təhsil sistemi hazırlamalıdır. Bütün 

dövrlərdə təhsil sisteminin qarşısında üç əsas vəzifə durmuşdur. Bunlar gənclərin 

təlimi, tərbiyəsi və inkişafıdır. Bu gün də bunlar aktualdır. Hazırda əsas diqqət 

şagirdlərin idrak fəaliyyətinin inkişafına yönəlmişdir. Azərbaycan 

Respublikasında təhsilin inkişafı üzrə Dövlət strategiyasında deyilir: “Təhsilin 

infrastrukturu zəruri amil olsa da bilik və bacarıqlar təhsil müəssisələrinin sayı və 

təhsilin müddəti ilə deyil,  öyrənmə prosesinin keyfiyyəti ilə əldə olunur. Təhsilin 

məzmununun formalaşmasında akademik biliklərlə yanaşı praktik bilik və 

bacarıqların səriştəsinin vacibliyi önə keçir.” Səriştə əldə olunmuş bilik və 

bacarıqların praktik  fəaliyyətdə effektiv və səmərəli tətbiq etmək qabiliyyətidir 

[1]. Bunları yerinə yetirmək üçün təhsildə müasir yanaşmalara, kurikulumun 

tətbiqinə başlanmışdır. Təhsildə müasir yanaşmaların əsasını biliklərin şagirdlər 

tərəfindən müstəqil surətdə əldə edilməsinin təmin edilməsi təşkil edir [2-5]. 

Bunların nəticəsində şagird predmet və hadisənin daxili mahiyyətini dərk edir, 

onu özü üçün yaşayır və bir çox hallarda ilk kəşf edən rolunda olur. 

İnkişafetdirici təlim zamanın tələbidir. Hazırda elm və texnika çox sürətlə 

inkişaf edir. Elmi biliklər hər on ildə 2-3 dəfə artır və yeniləşir. Mövcud olanlar 

isə həmin surətlə köhnəlir. Son vaxtlarda Nobel mükafatına layiq görülən 

tədqiqatlar orta məktəb dərsliklərinə yol tapır [6]. 

Müşahidə, nəzəri təhlil, dərketmə, problemin həllinin obrazının xəyalda 

yaradılması, onun düzgünlüyünün sübut edilməsi və bunların əsasında yeni bilik 

yaradılması müasir orta məktəb şagirdlərinin fəaliyyətinin əsasını təşkil edir. 

Dərketmə qabiliyyətinin inkişafıında digər ən mühüm aspekt isə zehin 

xəritələridir. Göstərilənlərlə bərabər zehin xəritələrinin hazırlanması və onlardan 

istifadə zehni itiləşdirdiyinə görə vaxt çatışmazlığını aradan qaldırmaq, müəyyən 

ekstremal vəziyyətlərdə ani və düzgün qərarlar qəbul etmək, imtahanlarda, test 

tapşırıqlarının cavablandırılmasında, bilik yarışlarında vaxtı düzgün bölmək, 

idman yarışlarında beyin-vücud koordinasiyasını təmin etməklə uğurları artırmaq 

və s. cəhətdən çox əhəmiyyətlidir. 

Zehin xəritələri beynimizin qəbul etdiyi bilgiləri təsirli şəkildə saxlayıb, 

istədikdə o bilgilərin geri çağırılmasını təmin edir və beləcə, beynin 

imkanlarından yüksək səviyyədə istifadə etməyimizə kömək edir. 

Zehin xəritələri necə hazırlanır? 

Zehin xəritələrinin hazırlanması üçün mərkəzi bir ana sözdən şəkillər, 

rəsmlər, standart olmayan şərti işarələrlə və açar sözlərlə çox fərqli istiqamətlərdə, 

qoyulan məqsədə çatmaq üçün düşüncələr qeyd olunur. Yəni düşüncələr, ağac 

budaqları, yaxud yarpaq və ürəkdən çıxan damarlar, beyin neyronları kimi 

şaxələndirilir. Bu xəritələrin hazırlanması, nəzərdə tutulan mövzu (məsələn: 

“Kimya fənni üzrə elektroliz mövzusu” və ya “Elektrolitik dissosiasiya” və s.) 

üzrə ən vacib anlayışdan başlayır, təfərrüatlar həmin anlayışdan müvafiq rəngli 

qələmlərlə şaxələndirilir, açar sözlər və rəsmlərlə rəsmləndirilir. Zehin 

xəritələrində əsas fikir aydın seçilir. Bilgi asanlıqla gözdən keçirilir. Daha sonra 

şaxələndirmə aparmaqla istədiyin məlumatı əlavə edə bilərsən. Hər bir zehin 

xəritəsi hər kəsin öz xəyal gücünə xas olaraq hazırlanır, fərdidir, ona görə 

asanlıqla yada salınır. Eyni bir mövzunu 30 şagirdə verib mövzunun zehin 

xəritəsinin hazırlanmasını istəsək, 30 fərqli zehin xəritəsi ortaya çıxacaq. Həm də 

mümkündür ki, şagirdlərin hazırladıqları bəzi zehin xəritələri müəllimin 

hazırladığına nəzərən daha keyfiyyətli alınsın. 

Aparılan müzakirələrdən görünür ki, zehin xəritələrinin köməyilə öyrənmə 

prosesi iki mərhələyə bölünür. Birinci mərhələdə nəzərdə tutulan mövzuya dair 

qısa izahatdan sonra müəllim və şagirdlərin  hər biri tərəfindən özəl olaraq zehin 

xəritəsi hazırlanır, ikinci mərhələdə isə zehin xəritəsinin köməyilə müzakirə 

aparmaqla öyrənmə, detallara varma və təkrar etmə prosesi həyata keçirilir. 

Burada birinci mərhələ daha vacib hesab edilir, çünki şagirdlərin fantaziyası, 

xəyal gücü, emosional-şəxsi keyfiyyətləri inkişaf edir, üzə çıxır. Həmçinin dərsin 

interaktivliyi, subyekt – subyekt xarakter daşıması, bütün dərs boyu şagirdlərin 

fəallığı, nəticə etibarilə fəal təlimin başlıca tələbləri təmin olunur. Zehin xəritələri 

keçilən mövzunu, fənnin müəyyən bir bölməsini oxuyub öyrəndikdən sonra təkrar 

üçün mükəmməl bir vasitədir. Çünki bu xəritələr canlı, parlaq rənglərlə xüsusi  

olaraq fərdi qaydada rəsmləndirilən, şagirdi darıxdırmayan və yormayan əyləncəli 

bir vasitədir. 10-15 səhifəni əhatə edən fənn bölümünün zehin xəritəsini 10-15 

dəqiqə ərzində gözdən keçirməklə təkrarlamaq kifayətdir ki, bilgi uzunmüddətli 

hafizəyə keçsin və yaddaşda qalsın. 

Zehin xəritəsi hazırlanması üçün bir A4 vərəqi götürülür və stol üstünə 

eninə qoyulur ki, xəritələmə aparmağa kifayət dərəcədə sahə olsun. Beynimiz 

parlaq rəngləri sevir. Beynimizi canlandırmaq üçün mümkün olduqca canlı 

rənglər işlətməliyik. Hazırlanacaq zehin xəritəsinin ana fikrini, yaxud başlığını 

müəyyənləşdirib və bunu A4 vərəqinin orta hissəsinə qeyd edin. Yaddan 

çıxarmayın ki, digər fikirlər ana mərkəzdən kənarlara doğru yayılacaq. Vaciblik 

dərəcəsinə görə ən əsas düşündüklərinizi (açar sözləri) mərkəzdən budaqlar 

(şaxələr) çıxararaq yazın. Şaxələndirməni saat əqrəbi istiqamətində aparın. Çünki 

beynimizin işləmə sisteminə görə saat əqrəbi yönündə olan bilgilər daha asan 

yadda qalır. 

Zehin xəritəsi hazırlayarkən mərkəzdən şaxələnən ana budaqlarda hər bir 

ana düşüncənin yanına düşüncəni xatırladacaq rəsm çəkin. İstənilən şəkil ola bilər. 

Əsas odur ki, seçdiyiniz şəkil sizə düşündüyünüzü xatırlatsın. Açar 

düşüncələrinizin alt başlıqlarını budaqların ucundan yeni, nisbətən nazik budaqlar 

çıxararaq yazın. Yeni, nazik budaqları da rəsmləndirin. Beləliklə, xəritəniz 

hazırdır. 

Göstərdik ki, insan beyni rəsmləri, sözlər və ifadələrə nisbətən daha rahat 

xatırlaya bilir. Buna görə zehin xəritələrində mərkəzdə və mərkəzdən kənara 

doğru istiqamətlənən budaqlarda həmişə rənglər və şəkillər mövcud olur. 

Mərkəzdə olan rəsm sizin başlıca hədəfinizi anlatmalıdır. Bir sıra adamların rəsm 

çəkmə bacarığı yaxşı olmaya bilir. Bunun özü də bəzən əngələ çevrilə bilər. Lakin 

zaman keçdikcə bacarıq da yaxşılaşır. Digər tərəfdən, çəkdiyiniz rəsmin hər 

birinin sizin üçün bir anlam ifadə etməsi yetərli sayılır. Əlavə olaraq, zehin 

xəritəsini kompüterdə hazırlayırsınızsa, zehin xəritəsi proqramının özündən, 

yaxud internetdən istifadə etməklə minlərlə müvafiq rəsmlərdən istifadə edə 

bilərsiniz. 

Zehin xəritəsinin mərkəzindəki rəsmdən ətrafa doğru yayılan fikirləriniz 

üçün budaqlar çəkərkən, budaqların mərkəzə yaxın yerlərindən başlayaraq 

qalından incəyə doğru gedin. Budaqların canlı rənglərdə olmasına diqqət edin. 

Budaqların uzunluğu da işlədəcəyiniz açar sözün uzunluğu ilə uyumlu olmalıdır. 

Budaq qısa olduqda söz budağın üstünə sığmayacaq. Budaq çox uzun olduqda isə 

seçilən açar söz öz əhəmiyyətini itirəcəkdir. 

Hər bir kəlməni rəngli qələmlərlə, ana açar sözləri isə böyük hərflərlə yazın. 

Beləcə beyniniz sözün fotosunu daha rahat çəkəcək və lazım olduqda daha rahat 

xatırlayacaqdır. Hər bir budağın üzərinə tək bir kəlmə yazın. İşlədəcəyiniz açar 

sözlər (kəlmələr) məsələ ilə ilgili ən bəsit və sizi ən asan yönləndirəcək 

kəlmələrdən seçilməlidir. 

Zehin xəritələrində budaqlar üzərində nə qədər uzun cümlələr yazmaq sizə 

cəlbedici görünsə də, bir kəlmə ilə fikri ifadə etmək kifayətdir. Zehin xəritəsi 

üzərində cümlələr yazmaq fikrin təsirini azaldır və hafizəni bulandırır. Zehin 

xəritəsini kağızda hazırlayarkən bir neçə boş budaq buraxın. Çünki sonradan 

xəritəyə baxarkən beyninizə yeni fikirlər gələcəkdir və onları xəritəyə qeyd etmək 

istəyəcəksiniz. Zehin xəritələrində ana fikirləriniz və onlarla bağlantılı fikirlərdən 

yeni, ikinci səviyyə budaqlar çıxarın. İkinci səviyyə budaqlar birinci səviyyədən 

çıxır. Üçüncü səviyyədəkilər isə ikinci səviyyə budaqlara bağlıdır. Zehin xəritələri 

hazırlama çalışmalarında fikirlərin və bağlantıların ardıcıllığı, açar sözlərin 

seçilməsi və rəsimləndirmə aparılması böyük önəm daşıyır [7]. 

Zehin xəritələrindən istifadə vasitəsilə təhsil islahatının iki prinsipinin – 

inteqrasiya (induktiv metod – faktlardan ümumi nəticələrə doğru) və 

diferensiasiya (deduktiv metod – ümumidən detallara doğru) tələbləri asan 

anlaşılır. Yəni fənlərin öyrənilməsi zamanı fənlərarası əlaqə və əks-əlaqələrin 

aşkar edilməsi əsasında qlobal təfəkkürün formalaşdırılması və şagirdlərin 

imkanlarının nəzərə alınması  vacibliyi şagirdlərə asanlıqla aşılanır. 

Zehin xəritələrinin fərdi qaydada hazırlanması və onlardan istifadə zamanı 

təlimin forma və metodlarının çevikliyinə, fərqli olmasına, bilik mənbələrinin 

müxtəlifliyinə, şagird və tələbələrin sərbəst işləməsinə, onların yaradıcılıq 

imkanlarının tam aşkar edilməsinə, öyrənmə məhsuldarlığının yüksəldilməsinə 

geniş perspektivlər açılır. 

Zehin xəritələri fikirlərin və düşüncələrin izahının qrafik üsuludur. Zehin 

xəritələri məlumatları toplamağa və araşdırmalar nəticəsində beyin fırtınası 

apararaq, məlumatları daha tez analiz etməsinə, daha tez qavramasına və 

sistemləşdirməsinə köməklik edir. 

Zehin xətitəsi bir dərs metodu olmaqla yanaşı əyləncəli oyun şəkilində də 

tədris oluna bilər. 

Zehin xəritələri hansı məqsədlə hazırlanır? 

 Beyin fırtınası 

 Qeydiyyat aparma 

 Bilikləri qəbul edib, sistemləşdirmə 

 Problem həlletmə 

 Layihə planlama və təqdimetmə 

 Bilgiləri əlaqələndirmə və nəticə çıxarma 

 Kreativ düşünmə 

Hələ ötən əsrin sonlarında zehin xəritələrinin hazırlanması və onlardan 

istifadə ideyası irəli sürülmüş, qısa müddət ərzində Böyük Britaniya alimi Tony 

Buzan dünya üzrə bu sahədə aparıcı mövqeyə çıxmışdır. İnsan beyni, onun 

quruluşu, bilgi tutumu, imkanları, funksiyaları, hafizənin qorunması, inkişaf 

etdirilməsi, möhkəmləndirilməsi yolları, zehin xəritələrindən istifadə üzrə 

tədqiqatlar son 20-30 ildə geniş vüsət almış və böyük uğurlar əldə edilmişdir. 

Zehin xəritələri həm şagirdlər,həm də müəllimlər üçün olduqca faydalıdır. 

Şagirdlər üçün faydaları: 

 Öz sözləri iə qeydiyyat götürmək bacarığı 

 Daha sürətlə qeydiyyat aparmaq bacarığı 

 Ən mühüm məlumatları (açar sözləri) seçmək bacarığı 

 Daha güclü yaddaşın inkişafı 

 İnteqrasiya etmə bacarığı 

 Qısa müddətdə təkrar etmə bacarığı 

Müəllimlər üçün faydaları: 

 Zehin xəritələrindəki açar sözlər sayəsində  mövzu daha konkret və yadda 

qalan şəkildə tədris edilir 

 Fərqli mənbələrdən istifadə edərək məlumat seli yığcamlaşdırılır 

 Dərs daha profesional şəkildə təşkil edilir 

 Dərsin məhsuladarlığı təmin edilir 

Şəkil və dərs  materialı ilə eyni anda əlaqə qurmağa çalışan şagirddə beyinin 

hər iki sağ və sol yarımkürəciyi aktiv hərəkətə keçir, bununlada şagirdlər 

öyrəndikləri məlumatları qısa zaman ərzində mənimsəyir və xatırlayır və ondan 

səmərəli şəkildə istifadə edə bilirlər. 

Orta məktəbdə tədris edilən bütün fənlərlə bərabər olaraq kimya fənninin 

tədrisi zamanı müasir təlim üsullarından istifadə öz müsbət nəticələrini 

hamımızda əks etdirmişdir. 

Kimyada tədris  tədris edilən bütün mövzuların tədrisi zamanı zehin 

xəritələrindən istifadə mümkündürmü ? 

- Bəli. Çünki istənilən bir mövzunun tədrisi zamanı zehin xəritəsindən 

istifadə  həmin mövzunu daha interaktiv, səmərəli şəkildə qarşı tərəfə ötürmək 

imkanı verir .Bununla şagirdlər standartardan kənar üsul ilə qarşılaşır, həm də 

daha asan yollarla öyrənmə, yadda saxlama və mənimsəmə yollarını axtarır, yəni 

öyrənməyi-öyrənirlər. 

С.М. Алиева 

Важность использования карт разума в обучении программы химии 

средней школы 

 

РЕЗЮМЕ 

 

Основная цель статьи - повысить интерес к химии с помощью интеллект-

карт, повысить качество и продуктивность урока. Интеллектуальные карты 

эффективно хранят информацию, полученную нашим мозгом, позволяя вызывать 

эту информацию по желанию, тем самым помогая нам максимально использовать 

возможности мозга. Ментальные карты не случайно еще называют «другом мозга». 

 

Ключевые слова: куррикулум, линия содержания, субстандарт, воображение, 

объем памяти, интеграция, карты разума. 

 

 

 

S.M. Alieva 

The importance of mind maps in teaching chemistry program at the 

secondary school 
 

SUMMARY 

 

The main purpose of the article is to increase the interest in chemistry using mind 

maps, to improve the quality and productivity of the lesson. Mind maps help us store the 

information received by our brain, allowing that information to be remembered at will, 

used correctly, and used at a high level of brain rules. It is no coincidence that mind maps 

are also called “brain friend”. 

 

Key words: curriculum, content line, substand, chemical reaction, memory, imagination, 

mind maps. 

 


